
LITTLE WIZARD PROIEKTUAREN AURKEZPENA
Little Wizard 1 eta 2 Lehen Hezkuntzako bigarren zikloko ikasleei zuzenduta dago. Ez da, beraz, proiektu orokorra, Story Magic izeneko proiektuaren zati bat baizik, eta horrek, bai, sei mailatan banatuta, Lehen Hezkuntzako beharrei erantzuten die. Story Magic proiektuak hiru zati ditu, Lehen Hezkuntzako ziklo bakoitzerako bat:

· Little Elephant 1 eta 2. Lehen Hezkuntzako 1. zikloa.

· Little Wizard 1 eta 2. Lehen Hezkuntzako 2. zikloa.

· Little Detectives 1 eta 2. Lehen Hezkuntzako 3. zikloa.

Story Magic istoriotan oinarrituta dago, eta ikasleek ingelesezko ezagutza oinarrizko batzuk eskuratzea du helburu, landutako hizkuntza gero modu aktiboan erabili ahal dezaten. Story Magic-eko hiru mailek ez dute elkarren artean loturarik, hizkuntzaren garapenarena ez bada, eta horietako maila bakoitzak kontuan du aurrekoan edo aurrekoetan landutako hizkuntza eta hura berrikustea. 

LITTLE WIZARD-EN HELBURU NAGUSIAK
· Ikasleak ingelesa ikas dezaten motibatzea istorio dibertigarrien bitartez.

· Ikasleak ingelesa erabili dezaten motibatzea, jarduera eta jolas dinamiko eta kognitiboki suspergarrien bitartez.

· Jarduera guztien ardatz ikasleak izan daitezen lortzea.

· Ingelesa ikastea ikasleentzat garrantzitsua izan dadin lortzea. Horretarako, eskolako programazioaren beste alorrekin lotuko da.

· Ikasleen garapen kognitibo orokorra aintzat hartu eta hainbat trebetasun lantzea, hala nola, behaketa, autoikasketa eta oroimena.

METODOLOGIA

· Istoriotan oinarritutako kurtsoa
Esan bezala, kurtsoa istoriotan oinarrituta dago, ikasleek erraz eta gusturago ikas dezaten sustatzeko asmoz. Izan ere, istorioek emango baitigute unitate bakoitzeko helburu linguistikoak nahiz eduki nagusiak lantzeko testuingurua eta aitzakia. Hizkuntzaren hainbat elementu eta egitura nola erabili ikasiko dute ikasleek, haien beharra izango dute-eta istorioa ulertzeko eta lantzeko.

Little Wizard-eko pertsonaia nagusia Max dugu, Max, the Wizard. Berak kontatuko dizkie ikasleei istorioak, istorio txundigarriak, eta ikasleek bat egingo dute istorioekin sarri. Gainera, istoriook badute halako kutsu magikoa eta fantastikoa, ikasleentzat ezin erakargarriagoa. Kurtso honetako istorioetako pertsonaiak ikasleen adin bertsukoak dira, eta euren antzera ezagutzen dute mundua.

Segimendu jardueren helburua ikasleek istorioen zentzu orokorra errazago uler dezaten laguntzea da, bai eta ikasleen garapen kognitiboa sustatzea ere. Horrelako jardueren bidez, gainera, ikasleen ezagutzak zabaltzea (hizkuntzaren ezagutza ez bestelakoak) eta inguruko egiazko munduaren ulermena sustatzea ere lortuko dugu.

Bestalde, istorioak familia batean gertatzeak eta hizkuntzarena ez bestelako laguntza izateak (adibidez, grabazioetako hots efektuak, story cards-en bidezko ikusizko laguntza edo irakaslearen mimika) ere asko errazten dute ulermen orokorra. Laburbilduz, istoriotan oinarritutako metodo honen bidez zera lortuko dugu:

· Hizkuntza testuinguruan ematea.

· Portaera onerako jarrerak eta ereduak indartzen dituzten hainbat zehar lerro aurkeztea ikasleei.

· Ikasleei testuingurua ematea, ikasketa hizkuntza ikaste soila baino gehiago izan dadin.

· Ikasleen garapen osoa aintzat hartzea: emozio garapena, garapen kognitiboa, soziala eta fisikoa.

Adin honetako ikasleek lehenago ulertzen dituzte testuinguruak eta esanahi orokorra hizkuntza baino. Beraz, hizkuntza behar bezalako testuinguruan aurkeztuz gero, ikasleek motibazio handiagoa izango dute hura erabiltzeko. Horrelaxe eginda daude, hain zuzen ere, Pupil’s Book-eko jarduerak nahiz Activity Book-ekoak, hau da, testuinguruan emanda, eta helburua ez da soilik hizkuntza ikastea.

Little Wizard-ekin, jarduera esanguratsuen bidez arituko dira ikasleak ingelesez. Izan ere, errealitatean ere horrelaxe baita: testuinguruak ulertu ondoren gertatzen dira egiazko komunikazioak.

Ikasleek aktiboki hartu beharko dute parte Little Wizard-eko jarduera guztietan, haurrek hobeto ikasten baitute ikasketa prozesuan aktiboki sartuta daudenean. Haurrek berezko ezaugarria dute zerbaitetan aritzen egon nahi izatea, eta horretaz baliatzen dira Pupil’s Book-eko jarduera asko, istorioak eta abestiak. Abestiek berez eskatzen dute ikasleak gorputzaren bidez aritzea; istorioekin, haurrek antzeztu egin beharko dute; eta kurtsoko jarduera gehienekin, berriz, ikasleek hara-hona mugitu beharko dute ikasgelan, bati eta besteari informazioa eskatzeko.

· Ikasketa globala
Haurrek ez dituzte sailkatzen ikasketak alorka. Beraz, hizkuntzaren irakaskuntza eraginkorra izango bada, trebetasun linguistikoetatik harantzago joan eta bestelakoak ere garatu eta sustatu egin beharko ditu. Ingelesa hainbat gai interesgarri eta garrantzitsu ikasteko bitarteko gisa erabiliz gero, litekeena da munduari buruzko haurren ezagutza ere areagotzea. Bestalde, baliteke ingelesa ikasteko eta erabiltzeko gogoa ere areagotzea, komunikaziorako baliabide gisa. Eta horiek guztiak kontuan ditu Little Wizard programazioak: diziplina anitzeko ikuspegitik abiatu eta hainbat zehar lerro lantzen ditu.

Diziplina anitzeko ikuspegia: ikasgelan egiten diren jardueren edukiak diziplina anitzeko ikuspegian oinarrituta baldin badaude, landutako hizkuntza aberatsagoa da. Ikasleen aurretiko ezagutzetatik abiatuta, haurrek jada ezagunak dituzten ideiak adierazteko erabil dezakete ingelesa. Horrela, ikasleen komunikazioa esanguratsuagoa izango da.

Zehar lerroak: errealitatean, komunikazioa beti testuinguru sozial zabaletan gertatzen da. Beraz, oso baliagarria izango zaigu ikasgelan ere haurrek ezagunak dituzten egoera sozialak erabiltzea, ikasleek egoera horietan hitz egin dezaten ingelesez eta eurentzat garrantzitsuak diren gaiak jorra ditzaten. Eta Little Wizard-ek horixe egiten du, hain zuzen: betiere komunikazio aktiboan oinarrituz, ingelesa horrelako gaiak lantzeko bitarteko gisa erabiltzera bultzatzen ditu haurrak.

· Trebetasunak lantzea
Little Wizard-en modu integralean lantzen dira trebetasunak, ez banan-banan. Inoiz ez dira trebetasunak banaka erabiltzen, nork bere buruarentzako irakurri behar duenean izan ezik.

Norbait hitz egiten ari denean, gero geuk hitz egiteko entzuten diogu eskuarki. Geu hitz egiten ari garenean ere entzun egiten dugu. Idatzi baino lehen, irakurri egiten dugu. Eta horrela, abar luze bat. Hori dela eta, aldi berean trebetasun bat baino gehiago erabil dezaten eskatzen zaie ikasleei Little Wizard-en.

Ingeleseko gelan ere landu behar dira trebetasunak, haur gehienek oraindik ez baitituzte erabat finkatuta izango euren berezko hizkuntzan ere (L1), batez ere irakurmena eta idazmena.

· Ebaluazioa
Little Wizard-ek etengabeko ebaluazioa proposatzen dizue. Eta horren helburua hauxe da: ikasleek ingelesa ikasterakoan izan ditzaketen zailtasun edo arazoak unean bertan konpontzea. Izan ere, zenbait ikasle atzean geratu eta eskolei jarraitu ezinean gelditzea saihestuko baitugu horrela.

Ebaluazioa etengabe egiteak badu bestelako helbururik ere: ikasleek ingelesaren ikaskuntzan aurrera egingo dutela bermatzea, hain zuzen, haurren aurretiko ezagutzetatik abiatuko baikara une oro.

Ebaluazioa etengabe egitea ezinezkoa izaten da, batzuetan; egia da. Baina Little Wizard-ek baditu berariazko ezaugarri batzuk, etengabeko ebaluazioa egingarria izan dadin:

· Hiru hilez behingo ebaluazio proba edo testa eta ebaluazio orria (fotokopiatu daiteke): material horiei esker, ikasleen eguneroko gorabeherak jaso ahal izango ditu irakasleak, bai eta arreta berezia behar duen hizkuntz elementuren bat idatzi ere.

· Checkpoint jarduerak: kurtsoko unitate guztietan agertzen dira aldian behin, eta aurrez landutako gramatika egiturak eta hiztegia berrikusteko aukera ematen dute.

· Activity Book-eko I can do it! ataleko jarduerak: unitate bakoitzaren amaieran daude, eta norberak egindako aurrerapenez ohartzea ahalbidetuko die ikasleei.

Little Wizard-en ebaluatu nahi dena, ordea, ez da soilik hizkuntzaren mekanismoak bere horretan ezagutzen dituzten ala ez, baizik eta ikasitako hizkuntzarekin zer egiteko gai diren ikasleak.

· Lanaren zuzenketa
Little Wizard-en funtsezkoa da zuzenketak ikaskuntza prozesuko aldi bakoitzean egitea. Zuzenketa modu eraginkorrean eginez gero, positiboa izango da eta ikasleak motibatu egingo ditu. Lanak egin eta inoiz ez zuzentzea etsigarria baita, izan ere. Ikasleek euren lana zuzenduta ikusteko beharra dute, eta irakasleek, berriz, ikasleen lana bide onetik doala ziurtatzekoa. Baina zuzenketa lanak ez ditu beti irakasleak egin beharrik. Bada bestelako aukerarik ere, hala nola, ikasleek denen artean zuzentzea, binaka zuzentzea eta nork berea zuzentzea. Teacher’s Book-en hainbat proposamen aurkituko duzue.

Bestalde, I can do it! atalean bada leku bat, irakasleak ikasleek unitate bakoitzean egindako lanari buruzko iruzkinen bat egiteko. Baina hona aholku bat: iruzkinak izan daitezela positiboak eta bultza ditzatela ikasleak hurrengoetan hobeto lan egitera.

· Aniztasunaren trataera
Aniztasuna oinarri-oinarrizkoa da Lehen Hezkuntzan, maila guztietan. Horren jakitun, Little Wizard-ek kurtsoko jarduera guztietan izan du kontuan aniztasunaren trataera.

· Reinforcement and Consolidation Worksheets Pack: kurtsoko unitate bakoitzari egokitutako materiala biltzen du (fotokopiagarria da). Ikasle batzuen lan erritmoa ikasgelako gainerakoena baino azkarragoa izango da; beste batzuena, berriz, motelagoa. Eta ikasle horiexentzat zuzenduta dago, hain zuzen, material hau. Bestalde, Pupil’s Book-eko margin activities jarduerak ere egin ditzakete horrelako ikasleek.
· Ikasleek taldean lan egitea eta ardurak elkarbanatzea gomendatzen dizue Little Wizard-ek. Eta iradokizun horixe aurkituko duzue Teacher’s Book-en, hots, ikasleak elkarlanean eta taldeka aritzea. Bestalde, talde heterogeneoak osatzeko gomendioa ere egiten zaizue (bai trebetasunei dagokienez, bai portaerari dagokionez ere). 

LITTLE WIZARD-EKO ISTORIOEKIN LAN EGITEA
Istorioak dira unitateen muina. Ezinbestekoa da, beraz, haurrek istorioaren gai nagusia gustuko izatea, harekin bat etortzea eta ondo pasatzea, ikasgelan landuko den hizkuntzak hura izango baitu erreferentzi puntu, eta hura izango baita jarduera guztien testuingurua. Istorioak era berean landuko dira kurtsoko unitate guztietan. Hona hemen istorioak lantzeko lau faseak:

· 1. fasea. Istorioa ulertzea (2. ikasgaia)

Istorioaren gai nagusia eta testuingurua aurkeztuko zaie ikasleei story cards-en bitartez. Ikasleek irudiei buruz hitz egingo dute, eta istorioan zer gertatuko den asmatzen ahaleginduko dira. Irakasleentzako aholkua: erabil itzazue story card bakoitzaren atzealdean agertzen diren pre-listening-eko galderak.
Ikasleak istorioaren nondik norakoak zeintzuk izango diren asmatzen aritu ondoren, istorio osoa entzungo dute story cards-ei begira daudela. Komenigarria da lehenengo aldiz ikasleek cassette-tik entzutea istorioa, bertan hots efektuak daudenez, istorioaren zentzu orokorra ulertzen lagunduko die eta. 

Istorio osoa entzun ondoren, ikasleek entzun aurretik aurreikusitako gertakariak eta egiaz istorioan gertatzen direnak alderatuko dituzte. Bestalde, zera proposatzen dizuegu, ikasleek istorioko esaldiren bat edo beste (irakasleak aurrez aukeratutakoa) errepika dezatela, edo bestela, istorioa entzuten ari diren bitartean mimikaren bidez erantzun diezaiotela entzundakoari.

Istorioa oro har ulertu egin dutela ziurtatzeko, ikasleek irudi batzuk ordenan jarri beharko dituzte, istorioko gertakari nagusiak irudikatzen dituzten marrazkiak hain zuzen..

· 2. fasea. Istorioa nork beretzat irakurtzea (3. ikasgaia)

Istorioa entzun ondoren (cassette-tik), ikasleek Pupil’s Books-era jo eta irakurri egingo dute istorioa. Ikasleek nork beretzat irakurriko dute, cassette-a entzuten duten bitartean. Horrela, ahoskerarako eta intonaziorako eredua izango dute. Dena den, irakasleak egokitzat jo eta hala nahi izanez gero, eska diezaieke ikasleei cassette-aren laguntzarik gabe irakurtzeko.

·  3. fasea. Istorioa lantzea (4-6. ikasgaiak)

Ikasleek behin baino gehiagotan entzun eta irakurri dute jada istorioa; ulertu ere ulertu dute, oro har, eta errepikatu edo lotu dituzte istorioko hainbat alderdi. Prest daude, beraz, istorioaren zati batzuk zehatzago lantzeko.

Ikasgai hauetan istorioaren zatiak entzungo dituzte ikasleek, eta, horrela, istorioaren ulermen zehatza garatuko dute, pixkanaka. Teacher’s Book-en rol-jokoak eta mimika egitea proposatzen dizuegu, ikasleek istorioa antzez dezaten.

Ikasgai bakoitzaren hasieran istorio zati bat proposatuko dizuegu. Zati horrexek landuko ditu irakasgaian lortu nahi diren hizkuntz helburuak, eta irakasgaiko gainerako jarduera guztiak ere harekin lotuta egongo dira, bai hizkuntzaren aldetik bai gaiaren aldetik ere.

· 4. fasea. Istorioa antzeztea (7. ikasgaia)

Ikasleek ulertuko zuten jada istorioa zehatz-mehatz. Eta orain antzeztu egin beharko dute. Horretarako, istorio osoa berriro entzun eta, story card-en atzealdean ageri diren ulermenerako galderen laguntzaz, hari buruz arituko dira hizketan. 

Teacher’s Book-en gomendio hau egiten zaizue: ikasleak lan taldeetan banatzea eta, gero, talde bakoitzak istorioaren antzezpena prestatzea. Beste aukera bat hauxe duzue: hala nahi duten ikasleek istorioa beste ikaskideen aurrean antzeztea.

INGELESEZ IRAKURTZEN IKASTEA

Ikasleei ingelesez irakurtzen irakasteko metodo paregabea eskaintzen dizue Story Magic-ek, Lehen Hezkuntzako sei mailetan garatzekoa.

· Irakurmena eta idatzizkoaren ulermena
Irakurmenari heltzerakoan, Little Wizard-ek ez du soilik lantzen idatzizkoaren ulermena; aitzitik, idatzizkoan hainbat eredu ezagutzen eta, horrela, hitzak ondo ahoskatzen eta gero ondo irakurtzen ere irakasten die ikasleei. Kontuan izan adin horretako haur ingelesek oraindik ez dakitela ingelesez ondo irakurtzen ez idazten. Ingelesaren egitura foniko-grafiko konplexua osatzen duten ereduak ikasten ari dira oraindik. Beraz, ez litzateke zentzuzkoa izango ingelesa bigarren hizkuntza gisa ikasten dihardutenek eredu horiek automatikoki ikas ditzaten nahi izatea.

· Irakurmena eta ahoskera
Lehen Hezkuntzan, irakurmena eta ahoskera estu-estu daude lotuta. Ahots gora irakurtzeak berebiziko garrantzia du, ikasleek hitzak behar bezala ahoskatzen dituztela ziurtatzeko aukera baitute irakasleek horrela. 

· Little Wizard-eko irakurketa planak
Grafemen eta fonemen arteko loturak grafien hotsak alderatuz lantzen dira Little Wizard-en. Irakurketarako jarduerak hiru jarduera bloketan bilduta daude, eta ikuspuntu horrek hiru teknika desberdin hartzen ditu: 

· Picture Dictionary (Look and Say): irakurketa teknika honek idatziz ageri den hitzaren argazki mentala egitera bultzatzen ditu ikasleak. Izan ere, horixe baita ingelesezko hitzik arruntenak irakurtzeko modu bakarrenetako bat, ez baitiote inolako ereduri ez patroiri jarraitzen. Picture Dictionary-ren bidez lan egitea lagungarri izango zaie ikasleei, hitz osoak nola irakurri eta idatzi behar diren gogora ekartzeko. Hitzak talde semantikotan bilduta daude, eta talde bakoitzean hainbat hutsune aurkituko dituzte ikasleek eurek nahi dituzten hitzak eta marrazkiak eransteko. Horrela, nork bere gustuko hiztegia izango dute ikasleek.

· Max’s magic words (jakintza fonikoa): teknika hau bi etapatan egiten da, eta Pupil’s Book nahiz Activity Book erabiliko dira hartarako. Atal hau Little Wizard-eko bi mailatan dago, nahiz eta atal honetako jarduerak desberdinak diren kurtsoko bi mailatan. Bi-bietan entzungo dituzte ikasleek, ordea, haiek ikastea nahi den hitz ezagunen hotsak. Irakasleak arreta handia jarriko du hots horiek ondo ahoskatzen. Gero, ikasleei hots horiek errepikatzeko eskatuko zaie eta, ondoren, hots desberdinak dituzten hitzak sailkatuko dituzte.

· Gilbert the Ghost / Mag and Miggle (atseginez irakurtzea): oso garrantzitsua da irakurtzeko zaletasuna sustatzea. 1-8 unitateetan (bi mailakoetan) komiki bana duzue. Atal honetako hizkuntza-maila neurtuta dago oso, eta ezagunak dituzten hitz eta esaldiak baino ez dituzte irakurriko ikasleek bertan. Irakurketa horrela aurkezteak ere, komiki modura alegia, haurrek irakurtzen ondo pasa dezaten du helburu. 

LITTLE WIZARD-EN OSAGAIAK

· Pupil’s Book

Honako hauek dira Little Wizard-en atalak: sarrerako unitatea, zortzi unitate nagusi eta ikasitakoa kurtso bakoitzaren amaieran berrikusteko unitatea; gainera, bi orri handi ere baditu, Gabonei eta Eguberriei buruzkoa.

Pupil’s Book-en bederatzi istorio daude guztira (maila bakoitzean). Lehenengo zortzi istorioak alegiazkoak dira, eta kurtsoko eduki linguistikoak aurkeztu eta lantzea dute helburu nagusi. Azkeneko istorioak, berriz, maila bakoitzean landutako hiztegia nahiz gramatika egiturak berrikusten ditu.

Baina bada bestelakorik ere, istorioez gain: istoriotxoak, abestiak, hizkuntz edukiak lantzeko jarduerak, eskulanak, jolasak, fonetika lantzeko jarduera bat eta komiki bat.

· Activity Book
Activity Book-eko jarduerek Pupil’s Book-ean landutakoa indartzen dute, bai eta hizkuntz eduki berrien erabilera zabaltzen ere. Ikasleek hainbat gauza egingo dituzte: margotu, marraztu, lotu, esaldi errazak osatu eta ikasgelan inkestak eta galdeketak egin. Jarduera gehienetan, ikasleak ingelesez aritu beharko dute. Hona hemen Activity Book-eko atal berezi batzuk:

· I can do it! – Unitate bakoitzaren amaierako autoebaluaziorako orria.

· Picture Dictionary – Eranskailuekin osatzeko irudi bidezko hiztegia.

· Jolas komunikatiboak egiteko orrialde ebakigarriak, liburuaren amaieran.

· Teacher’s Book

Hauxe da Teacher’s Book-en edukia:

· Maila bakoitzeko hizkuntz edukien programazio zehatza.

· Unitate bakoitzaren hasieran, laburpen taula. Unitate horretan landuko diren oinarrizko hizkuntza, oinarrizko hiztegia eta ahoskera zehazten dira bertan. Eta honako hauek ere deskribatzen dira: unitate horretako diziplina anitzeko jarduera, ikasleei egokitzeko jarduerak eta zehar lerroa.

· Teaching Tip. Unitate bakoitzerako iradokizun edo aholku didaktikoa.

· Grabazioen transkripzio osoa.

· Checkpoints. Unitate bakoitzeko hizkuntz helburuekin lotutako ebaluazio jarduerak.

· Jardueren argibideak, ingelesez.

· Cut outs. Gabonetako eta Eguberrietako eskulanetarako orri ebakigarriak.

· Ebaluazio orriak, ikasleak etengabe ebaluatzea errazagoa izateko.

· Reinforcement and Consolidation Worksheets Pack
Hizkuntzaren aldetik ikasleen artean egon litezkeen aldeei erantzuteko jarduera osagarriak (fotokopiatu daitezkeenak). Orri osagarri bat ere badago Fast Finishers-entzat (ikaskideena baino lan erritmo azkarragoa dute ikasleak) eta baita ikasgelan landutako edukiak berrikusteko beste orri osagarri bat ere. Azkenik, maila bakoitzerako hiru hilez behingo ebaluazio proba ere aurkituko duzue bertan.

· Grabazioak
Entzundakoaren ulermenerako abesti, istorio eta bestelako jarduera guztiak irakaslearen zintetan dituzue grabatuta.

Pupil’s Book-ek, berriz, CD bana du (maila bakoitzeko bat), ikasleek kurtsoan landuko dituzten abestiak biltzen dituena. 

· Story cards
Pupil’s Book-ean agertzen diren irudien bertsio handiagotuak dira story cards-ak. Txartel bakoitzaren atzealdean testu bat ageri da, irakasleak erabil dezan. Eta bestelakorik ere badu material honek: irudiari dagokion grabazioaren transkripzioa, istorioaren laburpena eta ulermenerako eta pre-listening galderak.

Istorioaren aurkezpena egiteko, hiztegi berria erabiltzeko eta ikasitakoa errepasatu eta berrikusteko erabiliko dituzue story cards-ak.

· Flashcards
Little Wizard-eko maila bakoitzean landutako hiztegi gehien-gehiena irudikatzen dute flashcards-ek, eta hiztegi azaldu berriaren esanahia argitzeko eta kurtsoko hizkuntz edukiak lantzeko jarduerei testuingurua emateko erabiliko dituzue, nagusiki.

11
1
Little Wizard 1 eta 2 proiektua. Macmillan-Heinemann ELT, 2001.

Lehen Hezkuntzako bigarren zikloa.


